
〈同。聖代災祥都不論。只憑人瑞作年豐。曹伯啓漢泉集題王仲通瑞麥卷。吳興賢倅政無疵。功比漁陽更倍蓗。頼有石塘文翰老。霜毫冩出路人碑。〉

蕎麥〈廣雅蕎麥。七月種。九月熟。然畏霜。得霜輒枯。秋無霜。則蕎麥熟。凶年民饑。有教以寄種蕎麥者。扵麥隴間雜下蕎子。麥苗未長。〉

〈而蕎已刈。是歲霜晚。蕎熟。民頼以濟。然浙東蓻麥晚。有至九月者。故土人亦或刈蕎而種麥。本草蕎麥。南北之人皆能種蒔。實腸胃益氣力。然不宜〉

〈多食。亦能動風氣。令人昬眩也。藥品不甚用之。味甘㣲寒無毒。主除熟止躁渴。咽乾利小便。養肝氣。止漏血唾血。以作麴温消榖止痢。以作麫温不〉

〈能消渴止煩。味甘平寒無毒。實腸胃。益氣力。乆食動風。令人頭眩。和猪肉食之。患熱風脫人眉鬚。雖動諸病。猶挫丹石。能錬五臓滓穢。續精神。作〉

〈欽與丹石。人食之良。其飯法可蒸。使氣餾於烈日中暴。令口開。便舂取仁作飯。葉作茹食之。下氣利耳目。多食即微洩。燒其穰為灰。淋洗六畜瘡。并〉

〈驢馬躁蹄。新補見陳蔵器。孟詵。蕭炳。陳士良。日華子。圖經。文具小麥條下。政和本。孫眞人。蕎麥合猪肉食成風癩。兵部手集。治小兒油丹赤腫。蕎〉

〈麥麫。醋和傳之良。又方。孩子赤丹不止。蕎麥麫。醋和傳之差。楊氏産乳。瘡熱油赤腫。取蕎麥麫。醋和塗之。丹房鏡源。蕎麥灰煑粉霜。紹興本〉

〈草云蕎麥。本經雖其性味。主治。然世作麫食之者。亦衆。發痼疾。動風氣。頗驗其療病即未聞。及云。挫丹石。續精神。未聞驗。據西北地多種産。彼人亦〉

〈喜食之。即非性寒之物。當云味甘㣲温有小毒為是。元尚從善本草元命苞蕎麥。甘平性寒無毒。實腸胃。益氣力。錬五臓。續精神。乆食動風。令人頭〉

〈眩。猪肉同餌。脫人鬚眉。雖動諸病。猶挫丹石。新安志蕎麥姿荏弱。幹赤花白。不類他麥。秋種而冬食。王禎榖譜蕎麥赤莖烏粒。種之則易為工力。收〉

〈之則不妨農時。晚熟故也。農桑輯要蕎麥五月耕地經二十五日。草爛得轉。并種耕三遍。立秋前後皆十日内種之。待霜降收刈。恐其子粒焦落。乃〉

〈用推鐮穫之。推鐮見農器圖譜北方山後諸郡多種。治去皮殻。磨而為麫。焦作煎餠。配蒜而食。或作湯餠。謂之河漏。滑細如粉。亞於麥麫。風俗所尚。〉

〈供爲常食。然中土南方農家亦種。但晚收磨食。搜作餠餌。以補麫食。飽而有力。實農家居冬之日饌也。成都志按石泉縣。皆深山窮谷。土薄地寒。無〉

〈水田粳稌之利。以蕎麥為生。番陽志蕎花白幹赤。冬熟畏霜。非二麥之類。亦名烏麥。或為粉。或煎或蒸而食之。宋史髙昌國傳。髙昌。即西州也。地〉


〈産五榖。惟無蕎麥。宋胡銓詩夏旱至秋。田家種蕎麥以補𡻕事。千里還經赤地連。老農作苦也堪憐。來牟不復歌豐𡻕。蕎麥猶能救歉年。山色淺〉

